
Viðvíkjandi løgtingsmáli 100-19/2004

Løgmansskrivstovan hevur í teldubrævi frá 14. februar 2005 heitt á Innlendismálaráðið um at ummæla ella gera viðmerkingar til svar løgmans til fyrispurningin frá Finni Helmsdal, løgtingsmanni, í løgtingsmáli 100-19/2004.
Av teim 9 brotunum í fyrispurninginum snúgva 4. og 5. brot seg um Innlendismálaráðið, og svarið niðanfyri tekur tí støði í hesum brotunum.

Spyrjarin førir fram, at Innlendismálaráðið hevur mælt byggiharranum til at halda fram við byggingini. Hetta er ikki rætt, sum skjølini og gongdin í málinum eisini vísa.

Viðmerkjast kann í stuttum, at Innlendismálaráðið móttók niðurstøðuna hjá umboðsmanninum hósdagin 7. oktober 2004. 12. oktober boðaði Innlendismálaráðið kommununi frá, at málið varð tikið uppaftur orsakað av áliti umboðsmannsins. Samstundis varð heitt á kommununa um at greiða frá status í byggimálinum og at meta um avleiðingarnar fyri bygningin, um byggingin varð steðgað til avgerð var tikin í kærumálinum. 

Eftir at hava kannað málið nærri sendi Innlendismálaráðið kommununi síðani skriv tann 4. november 2004, har kommunan beinleiðis varð biðin um at steðga byggingini beinanvegin. Kommunan gjørdi greitt, at hon ikki var samd við Innlendismálaráðnum í hesum, men tann 12. november 2004 boðaði byggiharrin ráðnum frá, at byggingin varð steðgað.

Undir viðgerðini av málinum kom umsitingin eftir, at landsstýrismaðurin, sum hevur verið kommunustýrislimur í Klaksvíkar kommunu, sambært gerðabókini hjá kommununi hevði verið við til at viðgera eina broyting í byggisamtyktini, ið kundi hava týdning fyri ítøkiliga málið. Spurningurin um gegni hjá landsstýrismanninum og harvið Innlendismálaráðnum varð tí viðgjørdur, samstundis sum byggimálið varð fyrireikað, tí byggimálið hevði sum kunnugt skund. Niðurstøðan viðvíkjandi gegninum gjørdist, at løgmaður í skrivi frá 9. desember 2004 gjørdi av, at málið skuldi latast Vinnumálaráðnum at avgreiða.

Innlendismálaráðið metir seg sostatt ikki hava ligið á málinum, eins og Innlendismálaráðið á ongan hátt hevur heitt á byggiharran um at halda áfram við byggingini – tvørturímóti.

Í viðmerkingunum til fyrispurningin førir spyrjarin fram, at brot er framt á kunngerð nr. 57 frá 27. apríl 2001 um kommunala byggimálsviðgerð. 

Í hesum sambandi skal stutt verða viðmerkt, at nevnda kunngerð serliga er ætlað at tryggja, at ein byggiharri, sum hevur fingið byggiloyvi, veruliga kann fara í holt við byggingina. Tí er ásett, at kommunan, áðrenn byggiloyvi verður givið, fyrst skal tryggja sær, at møguligir aðrir myndugleikar, sum sambært aðrari lóg kunnu seta krøv til byggingar, eisini kunnu góðkenna byggingina. Her verður m.a. hugsað um friðingarmyndugleika, brunamyndugleika o.o., ið sambært lóg kunnu seta krøv til byggingar. 

Ítøkiliga málið snúi seg um heimildina at gera frávik frá kommunalu byggisamtyktini. Ongar upplýsingar eru í málinum um, at kommunan – umframt frávikið – hevur givið loyvi til bygging, ið aðrir myndugleikar ikki kunnu góðkenna sambært aðrari lóg. Tískil metir Innlendismálaráðið ikki, at nevnda kunngerð hevur týdning fyri ítøkiliga málið, eins og einki er, sum bendir á, at brot er framt á  ásetingarnar í kunngerðini.

Vegna Innlendismálaráðið

Eyðbjørn Larsen

